
В статье освещены концептуальные направления совершенствования 

таможенно экономического механизма регулирования внешней торговли и 

введены ряд предложений  о задачах необходимых к исполнению в этой связи. 

The article conceptual directions of the improvement of mechanism of customs 

regulation of foreign trade and economic tasks that invented in this regard a number 

of supply and demand. 

Ўтган давр мобайнида мамлакатимизда амалга оширилган кенг қамровли 

ислоҳотлар натижасида иқтисодиётда институционал ўзгаришларни амалга 

ошириш, иқтисодиёт тармоқларини сифат жиҳатдан самарали ривожлантириш, 

ташқи иқтисодий фаолиятни йўлга қўйиш ва халқ фаровонлигини ошириш 

юзасидан жуда катта натижалар қўлга киритилди. Хусусан, мустақилликгача 

бўлган даврда республикамиз иқтисодиёти бирёқлама ривожланиб, хомашё 

етказиб беришга йўналтирилгани сабабли экспорт таркибида фақат пахта 

хомашёсининг улуши 1990 йилда 59,7 %ни ташкил этган бўлса, иқтисодиётдаги 

сифат ўзгаришлари ва экспортнинг товар таркибидаги диверсификация ишлари 

натижасида мазкур кўрсаткич 2014 йилга келиб 9,3 %гача қисқарди. 

Шунингдек, Ўзбекистон пахта хом-ашёсини экспорт қилувчи мамлакатдан 

пахта хом-ашёсидан тайёр рақобатбардош бўлган маҳсулотлар экспорт қилувчи 

мамлакатга айланди. 

Шуни алоҳида таъкидлаш зарурки, бугун биз тез суръатлар билан ўзгариб 

бораётган, инсоният ҳозирга қадар бошидан кечирган даврлардан тубдан фарқ 

қиладиган ўта шиддатли ва мураккаб бир замонда яшамоқдамиз бу эса божхона 

ва ташқи савдо соҳасидаги бир қатор фундаментал масалалар ечимини илмий 

асослашни шартлайди. Бу борада бошқарув уйғунлиги методологик талаби 

негизида божхона ташкилий-иқтисодий механизмини такомиллаштиришнинг 

концептуал йўналишлари таркибида қуйидаги тадбирларни илмий жиҳатдан 

асослаб бериш муҳим аҳамият касб этади:  

1. Бошқарув самарадорлигини ошириш юзасидан соҳанинг ташкилий-

ҳуқуқий асосларини такомиллаштириш; 

2. Божхона ташкилий-иқтисодий механизмини такомиллаштиришда 

глобаллашув жараёни хусусиятларини эътиборга олиш; 

3. Бошқарувнинг тарифли ва нотариф усулларидан самарали 

фойдаланишни таъминлаш; 

4. Божхона чора-тадбирларини ташкиллаштириш; 

5. Божхона фаолиятига ахборот-коммуникация технологияларини кенг 

жорий этиш самарадорлигини ошириш.  

Бугунги кунда бошқарув самарадорлигини ошириш юзасидан соҳанинг 

ташкилий-ҳуқуқий асосларини такомиллаштириш муҳим вазифалардан 

биридир.  

Божхона ташкилий-иқтисодий механизмини такомиллаштиришда 

глобаллашув жараёни хусусиятларини эътиборга олиш зарур. Зеро, глобаллашув 

жараёни иқтисодий реалликнинг асосий жараёнларидан бири сифатида жаҳон 

иқтисодиётининг асосий тенденцияси ҳисобланиб, миллий иқтисодиёт 

рақобатбардошлигини оширишнинг муҳим талаб-йўналишига айланиб бормоқда.  

Фаолият самарадорлигини глобаллашув жараёни шароитида оширишда божхона 

махсус чора-тадбирларини самарали ташкил этиш ҳамда самарали халқаро 

ҳамкорликни амалга оширишга алоҳида эътибор қаратиш талаб этилади. Божхона 

махсус чора-тадбирларини самарали ташкил этишда қуйидаги чора-тадбирларни 

алоҳида таъкидлаб ўтиш зарур: контрабандага қарши курашиш ишлари 

самарадорлигини ошириш (бу борада мамлакатимиз ҳудудига олиб кириладиган ва 

ундан олиб чиқиладиган товар-моддий бойликларнинг божхона назорати ва 

расмийлаштируви ишларини талаб даражасида амалга ошириш зарур. Бунда хўжалик 

субъектларининг импорт ва экспорт операциялари бўйича тўловга лаёқатлилик 

қобилиятларини ҳисобга олиш талаб этилади); хорижий фирмалар, айниқса, оффшор 

зоналари билан амалга ошириладиган импорт-экспорт битимларининг қонунийлиги ва 

операцияларнинг иқтисодий мантиқлилиги глобаллашув шароитида божхона 

асословида алоҳида кўриб чиқилиши зарур; товарларнинг божхона қийматини сунъий 

равишда камайтириб (ошириб) кўрсатиш божхона соҳасида "ҳужжат контрабандаси" 

сифатида баҳолаш; халқаро терроризм ва диний экстремизмга қарши туришда ҳамда 

наркобизнесга қарши курашишда божхона омилининг аҳамиятини кескин 

кучайтириш; трансмиллий уюшган жиноятчилигига қарши божхона махсус 

тадбирлари ва махсус божхона назорати ишларини самарали ташкил этиш (ушбу 

жараёнда, айниқса, трансмиллий ишлаб чиқариш циклига кирувчи ишлаб чиқариш 

бўғинларига "фирма ичидаги маҳсулотлар" айланмасига эътибор қаратиш керак); ички 

бозорни ҳимоялашда, айниқса, қалбакилаштирилган дори-дармонларнинг кириб 

келишини олдини олишда тегишли вазирлик ва муассасалар билан доимий ҳамкорлик 

қилиш механизмларини такомиллаштириш. Самарали халқаро ҳамкорликни амалга 

оширишда қуйидагиларга алоҳида эътибор қаратиш зарур: қўшни давлатлар божхона 

органлари билан божхона тергови, ахборот алмашуви, экспорт-импорт битимлари 

бўйича маълумотларни таққослаш ва махсус чора-тадбирларни амалга ошириш 

юзасидан икки ёқлама ҳамкорликни кучайтириш; божхона фаолияти 

самарадорлигини оширишда минтақавий ҳамкорлик имкониятларидан кенг 

фойдаланиш. 

Бошқарувнинг тарифли ва нотариф усулларидан самарали фойдаланиш 

миллий иқтисодиётнинг рақобатбардошлигини таъминлаш, божхона ва ташқи 

савдо соҳаларидаги сиёсатни амалга оширишда тегишли жараёнларни мақсадли 

бошқаришда алоҳида ўрин тутади. Бунда мавжуд имкониятлардан оқилона 

фойдаланиш, маҳаллий ресурсларни ишлаб чиқариш оборотига жалб этиш, 

замонавий технологиялар асосида рақобатбардош импорт ўрнини босувчи 

маҳсулотларни ишлаб чиқаришни йўлга қўйиш ва ички бозорни соғлом рақобат 

муҳитини сақлаган ҳолда ҳимоялаш муҳимдир. 

Шуни таъкидлаш керакки, ташқи савдо ва божхона соҳалари 

иқтисодиётнинг муҳим тармоқлари ҳисобланиб, улар бошқа тармоқлар 

фаолияти натижаларини ўзида акс эттирувчи хусусиятга эга. Яъни, улар муайян 

маҳсулотлар ишлаб чиқармайди, лекин, самарали миллий иқтисодиётни 

шакллантириш ва ташқи иқтисодий фаолиятни тартибга солишда улар фаол 

иштирок этувчи соҳалар ҳисобланади. Шу жиҳатдан улар иқтисодиётни 

модернизация қилиш ва глобаллашув жараёнлари тобора чуқурлашиб 

бораётган шароитда иқтисодий фаолиятни самарали бошқаришни ташкил 

этишнинг муҳим субъектлари ҳисобланади.  

Ҳар иккала соҳа ташқи иқтисодий фаолиятга бевосита ва билвосита таъсир 

кўрсатишини эътиборга олган ҳолда уларни иқтисодий усуллар негизида 

самарали бошқаришни ташкил этиш долзарб масала ҳисобланади. 

Маълумки, турли тарихий ривожланиш даврларида ташқи иқтисодий 

фаолиятни тартибга солиш турли мамлакатлар томонидан турлича усулларни 

қўллаган ҳолда амалга оширилган. Ташқи иқтисодий фаолиятни нотариф 

усулда бошқариш асосан қуйидагиларни ўз ичига олади: 

экспорт/импортни тақиқлаш; 

экспорт/импортни чеклаш; 

экспорт/ импортни лицензиялаш (оддий лицензия, махсус лицензия, тўла 

лицензия).  

Жаҳон тажрибасининг кўрсатишича, ташқи савдони тартибга солишда 

бошқаришнинг тарифли усуллардан кенг фойдаланилмоқда. Бу борада бож 

тарифи алоҳида аҳамият касб этади. Бож тарифи ташқи иқтисодий фаолиятни 

тартибга солишда муҳим иқтисодий восита (усул) бўлиб, миллий 

иқтисодиётнинг сифат ўзгаришига, ишлаб чиқаришни рағбатлантиришга, нарх-

навони шакллантиришга ва ички бозорда соғлом муҳитни ривожлантириш каби 

туб масалаларга таъсир кўрсатади. Шу жиҳатдан ҳам бож тарифи 

умумиқтисодиёт даражасида қатор, жумладан, қуйидаги муҳим вазифаларни 

бажаради. Биринчидан, мамлакат экспорт имкониятларини мустаҳкамлаш ва 

экспорт-импортнинг мақбул таркибини шакллантиришнинг иқтисодий 

бошқарув жараёнини таъминлайди; иккинчидан, ички бозорга кириб келиши 

мақбул бўлмаган ёки носоғлом рақобатни вужудга келтирувчи товар 

массасининг кириб келишини олдини олиш (камайтириш)ни иқтисодий 

усуллар орқали бошқаради; учинчидан, фискал вазифаси асосида ташқи 

иқтисодий фаолият негизида зарур маблағларнинг жамғармасини таъминлайди; 

Тўртинчидан, миллий ишлаб чиқаришни рағбатлантириш ва замонавий ишлаб 

чиқаришни қўллаб-қувватлаш функцияси асосида миллий иқтисодиётнинг 

рақобатбардошлигини таъминлашга хизмат қилади. 

Шуни таъкидлаш кераки, тарифли усулларни қўллаш жараёнида қатор 

омиллар ўз таъмирини кўрсатиши мумкин. Масалан, “Афзаллик қонуни” бунда 

алоҳида аҳамият касб этади. Унга мувофиқ, ташқи иқтисодий фаолият 

(экспорт-импорт)га табиий ресурсларга бой мамлакатлар ҳудудида олинган 

ресурслар, мамлакатнинг илмий-техникавий салоҳияти, ресурслар (масалан, иш 

кучи)нинг арзонлиги каби омиллар сезиларли даражада таъсир кўрсатади. 

Ташқи савдо ўз моҳиятига кўра ишлаб чиқариш, тадбиркорлик ва савдо-

сотиқ асосида фойда олиш мақсадидаги фаолият тури эканидан келиб чиққан 

ҳолда бугунги кунда юқорида таъкидланганимиздек тарифли усуллардан 

фойдаланиш муҳимдир. 

Тажрибанинг кўрсатишича, жаҳоннинг кўп мамлакатларида божхона 

тарифи Брюссел божхона номенклатураси асосида қурилган, қатор давлатлар 

божхона амалиётида мураккаб божхона тарифи қўлланилади (у максимал, 

минимал, оралиқ ва преференциал ставка кабиларни ўз ичига олиб, уларнинг 

ҳар бири маълум мамлакат билан таркиб топган иқтисодий муносабатларга 

боғлиқ ҳолда товарларга нисбатан қўлланилади). 

Бошқарувнинг тарифли усулларидан устувор фойдаланган ҳолда бож 

тарифини такомиллаштиришнинг қуйидаги йўналишлари бўйича тегишли 

ишларни амалга ошириш мақсадга мувфиқ: 

инновацион хусусиятга эга маҳсулотларни экспорт қилиш ва шундай 

маҳсулотларни мамлакатда ишлаб чиқариш учун зарур бўлган компонентларни 

импорт қилишда имтиёзли бож тарифларини ишлаб чиқиш; 

ташқи иқтисодий фаолиятда миллий хавфсизликни таъминлаш ва миллий 

иқтисодиётни носоғлом рақобатдан сақлашга йўналтирилган тариф 

воситаларини ишлаб чиқиш. 

Иқтисодий ислоҳотларни янада чуқурлаштириш шароитида божхона 

тадбирларини такомиллаштиришда қуйидагиларга алоҳида эътибор қаратишни 

таъминлаш: 

- стратегик бошқарув тамойиллари асосида божхона соҳасини самарали 

бошқариш юзасидан тегишли услубий, ташкилий ва махсус чора-тадбирларни 

иқтисодиётдаги ўзгаришларга монанд равишда амалга ошириш амалиётини 

изчил давом эттириш; 

- инновацион бошқарув негизида божхона ва ташқи савдо соҳаларида давлат 

бошқарув органлари билан самарали ҳамкорликнинг ташкилий шаклларини ишлаб 

чиқиш ва жорий этиш. Бунда божхона-ташқи савдо интеграцион бошқаруви 

элементлари негизида бошқарув жараёни самарадорлигини ошириш учун 

Ўзбекистон Республикаси Давлат божхона қўмитаси, Ташқи иқтисодий 

алоқалар, инвестициялар ва савдо вазирлиги, Иқтисодиёт вазирлиги, Давлат 

солиқ қўмитаси, Тадбиркорлар палатаси ҳамда бошқа манфаатдор вазирлик ва 

идоралар иштирокида Ташқи савдони прогнозлаштириш бўйича идоралараро 

мувофиқлаштирувчи кенгашни ташкил этиш;  

- божхона органларининг замонавий моддий-техника базасини муттасил 

модернизация қилиб бориш ишларини изчил давом эттириб бориш. 

Юқорида таклиф этилганларнинг амалиётга жорий этилиши бошқарув 

уйғунлиги методологик талаби негизида божхона ташкилий-иқтисодий 

механизмини такомиллаштириш асосида бошқарув самарадорлигини 

оширишга хизмат қилади. 

